
બ્રાહ્મણૈઃ કૃતં સૂર્યસ્તોત્રમ્ ૨૧

બ્રાહ્મણા ઊચુઃ ।
દેવદાનવયક્ષાણાં ગ્રહાણાં જ્યોતિષામપિ ।
તેજસાભ્યધિકં દેવં વ્રજામ શરણં રવિમ્॥ ૬૨॥
દિવિ સ્થિતં ચ દેવેશં દ્યોતયન્તં સમન્તતઃ ।
વસુધામન્તરિક્ષં ચ વ્યાપ્નુવન્તં મરીચિભિઃ॥ ૬૩॥
આદિત્યં ભાસ્કરં ભાનું સવિતારં દિવાકરમ્ ।
પૂષાણમર્યમાણં ચ સ્વર્ભાનું દીપ્તદીધિતિમ્॥ ૬૪॥
ચતુર્યુગાન્તકાલાગ્નિદુષ્પ્રેક્ષ્યં પ્રલયાન્તગમ્ ।
યોગીશ્વરમનન્તં ચ રક્તં પીતં સિતાસિતમ્॥ ૬૫॥
ઋષીણામગ્નિહોત્રેષુ યજ્ઞદેવેષ્વવસ્થિતમ્ ।
વ્રજામ શરણં દેવં તેજોરાશિં  તમચ્યુતમ્ ।
અક્ષરં પરમં ગુહ્યં મોક્ષદ્વારમનુત્તમમ્॥ ૬૬॥
છન્દોભિરશ્વરૂપૈશ્ચ સકૃદ્યુક્તૈર્વિહઙ્ગમમ્    ।
ઉદયાસ્તમને યુક્તં સદા મેરોઃ પ્રદક્ષિણે॥ ૬૭॥
અનૃતં ચ ઋતં ચૈવ પુણ્યતીર્થં પૃથગ્વિધમ્ ।
વિશ્વસ્થિતિચિન્ત્યં ચ પ્રપન્નાઃ સ્મ પ્રભાકરમ્॥ ૬૮॥
યો બ્રહ્મા યો મહાદેવો યો વિષ્ણુર્યઃ પ્રજાપતિઃ ।
વાયુરાકાશમાપશ્ચ પૃથિવીગિરિસાગરાઃ॥ ૬૯॥
ગ્રહનક્ષત્રચન્દ્રાદ્યા વાનસ્પત્યં દ્રુમૌષધમ્ ।
વ્યક્તાવ્યક્તેષુ ભૂતેષુ ધર્માધર્મપ્રવર્ત્તકઃ॥ ૭૦॥
બ્રાહ્મી માહેશ્વરી ચૈવ વૈષ્ણવી ચૈવ તે તનુઃ ।
ત્રિધા યસ્ય સ્વરૂપં તુ ભાનોર્ભાસ્વાન્પ્રસીદતુ॥ ૭૧॥

યસ્ય સર્વમયસ્યેદમઙ્ગભૂતં  જગત્પ્રભોઃ ।
સ નઃ પ્રસીદતાં ભાસ્વાઞ્જગતાં યશ્ચ જીવનમ્॥ ૭૨॥
યસ્યૈકમક્ષરં રૂપં પ્રભામણ્ડલદુર્દૃશમ્ ।
દ્વિતીયમૈન્દવં સૌમ્યં સ નો ભાસ્વાન્પ્રસીદતુ॥ ૭૩॥
તાભ્યાં ચ તસ્ય રૂપાભ્યામિદં વિશ્વં વિનિર્મિતમ્   ।
અગ્નીષોમમયં ભાસ્વાન્સ નો દેવઃ પ્રસીદતુ॥ ૭૪॥
ઇતિ માર્કણ્ડેયપુરાણે ષડધિકશતતમાધ્યાયાન્તર્ગતં

બ્રાહ્મણૈઃ કૃતં સૂર્યસ્તોત્રં સમાપ્તમ્ ।
માર્કણ્ડેયપુરાણ । અધ્યાય ૧૦૬/૬૨-૭૪॥

